
                                              Giriş
Landşaft– bütün əsas komponentləri (litosferin üst horizontları, relyef, iqlim, sular, torpaq, biota) mürəkkəb qarşılıqlı əlaqədə olan və inkişaf səviyyəsinə görə eynicinsli vahid sistem təşkil edən təbii coğrafi kompleksdir. Ekologiyada landşaft təbiətdən səmərəli istifadə məqsədini əhatə edir. Landşaftlar mənşəyinə görə iki əsas tipə ayrılır :
1. təbii landşaftlar
2. antropogen landşaftlar
Landşaftlar dağlıq və düzənlik landşaftlarına bölünür. Bunların daxilində isə bir sıra landşaft tipləri və yarımtipləri ayrılır.
Landşaft vahidləri sinif → yarımsinif → tip → yarımtip → növ ardıcıllığı ilə təsnif olunur. Düzənlikdə üfüqi, dağlarda isə şaquli zonallığa uyğun olaraq dəyişir. Düzənlikdən hündürlüyə doğru yarımsəhra → quru çöl → dağ meşələri → subalp və alp dağ çəmənlikləri → subnival və nival komplekslər bir birini əvəz edir. Bəzən landşaftların növbələşməsi bütün dağlarda eyni olmur. Hündürlük artdıqca dağ landşaftları aşağıdakı kimi dəyişir: landşaft qurşaqlarının daha çox yayıldığı Böyük və Kiçik Qafqaz dağlarında; dağ çölləri → dağ meşələri → dağ çəmənləri → qayalıq – nival.
Azərbaycan Respublikasının təbii şəraiti mürəkkəb olduğundan onun ərazisində inkişaf etmiş landşaftlar da müxtəlifliyi ilə səciyyələnir.
Azərbaycan Respublikasında təbii landşaftların yüksəkliyə görə dəyişilməsində Böyük və Kiçik Qafqaz, Talış (Lənkəran), Naxçıvan MR landşaft strukturu qrupları ayrılır. Böyük və Kiçik Qafqazın landşaft strukturunda alçaq dağlıqdan yüksək dağlığa doğru yarımsəhra, dağ çölləri, dağ meşələri, dağ çəmənləri və nival landsaft qurşaqları bir-birini əvəz edir. Bunlardan fərqli olaraq Talışda landşaft inversiyası bas verir - alçaq dağlığın meşə landşaftı yüksəkliyə doğru dağ-kserofit landşaftına keçir. Düzənliklərin meşə-çəmən landşaft strukturunda iqlimin quraq keçməsi əsas rol oynayır. Naxçıvan MR-ın Arazboyu düzənliklərinin yarımsəhra və orta dağlıq hissəsində quru çöl, yüksək dağlıq hissəsində dar zonada dağ çəmənləri, ondan yüksəkdə isə nival qurşaq yerləşir.



Fəsil 1.Böyük Qafqazın ümümi səciyyəsi

1.1 Ərazinin geoloji-geomorfoloji quruluşu.  Böyük Qafqazın şimal-şərq yamacı  çox mürəkkəb geoloji-geomorfoloji quruluşa malik olub, struktur tektonik baxımdan Tufan antiklinorisinə, Şahdağ-Xızı sinklinorisinə, Təngi-Beşbarmaq antiklinorisinə, Sudur tektonik zonasına və Samur-Dəvəçi sinklinorisinə uyğun gəlir. Ərazinin müasir relyefinin mütləq yüksəkliyi -26 m-lə 4466 m arasında dəyişir və  müasir relyefdə müxtəlif dərəcəli morfo-strukturlarla təzahür edir.
Öyrənilən ərazidə ən qədim geoloji dövr çöküntüləri aşağı, orta və üst yura, yura yaşlı olub, ərazinin qərb dağlıq hissəsində, Tufan antiklinorisinin, Şahdağ-Xızı sinkli-norisinin, Təngi-Beşbarmaq antiklinorisinin quruluşunda iştirak edir və səthə çıxır.
Böyük Qafqazin cənub-şərq əyilmə zonasının cənub yamacı da Böyük Qafqaz fiziki-cografi vilayəti daxilində çox iri və özünəməxsus makrostruktur vahid əmələ gətirir. Ərazinin qərb sərhəddi Girdimançay olmaqla, şimaldan Babadağ, .ərqdən Qobustan, cənub-qərbdən Ləngəbiz tirəsi, cənubdan isə Kür-Araz ovalığı ilə həmsərhəddir. 
 Böyük Qafqazın şimal-şərq yamacının geoloji quruluşunda yura, təbaşir, III  və IV dövr çöküntüləri iştirak edir. Ən qədim süxurlar əsasən Baş Qafqaz silsiləsində Şahdağ, Qızılqaya zonasında, cavan çöküntülər isə Xəzəryanı ovalıqda yayılmışdır. Yura dövrü çöküntüləri Baş Qafqaz silsiləsinin Bazardüzü və Tufandağ zirvələri zonasında yayılmışdır. 
Böyük Qafqazın cənub-şərq yamacında dağlıq və düzənlik sahələr geoloji quruluşuda görə kəskin fərqlənir. Dağlıq ərazilərdə daha qədim geoloji dövrlərin süxur qatları, düzənliklərdə isə cavan dövrlərin çöküntüləri yayılmışdır. Ərazinin geoloji quruluşunda əsas yeri paleogen, neogen və dördüncü dövrün əhəngdaşları, qumları və gilləri tutur. Ərazidə Yura dövrünün çöküntüləri də geniş yayılmışdır.
Böyük Qafqazın şimal-şərq yamacı geomorfoloji quruluşuna görə mürəkkəb sahələrdən biri olub. Akademik B.A.Budaqov (1957) Böyük Qafqazın şimal-şərq yamacı relyefinin yüksəklik istiqamətində dəyişməsini nəzərə alaraq 4 əsas yüksəklik qurşağı ayırır:
1.Yüksək dağlıq qurşaq 2000-2200 m və ondan yuxarı yüksəklikləri əhatə edib, əsasən Böyük Qafqaz silsiləsinin və Yan silsilənin göstərilən yüksəkliklərə üyğun gələn sahələrini əhatə edir. Öyrənilən ərazidə yüksəkdağlıq qurşaq əsasən 3000 m mütləq yüksəklikdən yuxarıda nival və subnival qayalıqlarda, 2000-2200 m-lə 3200 m mütləq yüksəkliklər arasında dağ çəmənlikləri ilə örtülmüşdür. 
2. Orta dağlıq qurşaq  800-1000 m-lə 2000-2200 m mütləq yüksəkliyə qədər olan sahələri əhatə edib, yüksək dağlıq qurşağa nisbətən daha geniş sahəni tutur. Bu qurşaq daxilində çoxsaylı çay qolları vahid yataqda birləşdiyindən və çaylarda su sərfi kəskin artdığından relyef daha çox dərininə kəsilmişdir. Qurşaq daxilində çay dərələrinin dərinliyi 800-1000 m-ə qədər artır. Qusarçayın və Qudyalçayın Şahdağ və Qızılqaya yastanlarının kəsdiyi sahələrdə yaranan konyonvari dərələrdə isə onların dərinliyi 1500-2000 m-ə çatır
3. Alçaqdağlıq qurşaq  şimal-şərq yamacda 200 m-lə 800-1000 m mütləq yüksəkliklər arasını əhatə edib, yüksək və ortadağlıq qurşaqlarına nisbətən onun relyefi daha az parçalanmışdır. Lakin Gilgilçay dərəsindən cənub-şərqə relyefin inkişafı arid iqlim şəraitində getdiyindən burada parçalanma daha çox getmiş və gilli karst və bedlend əmələ gəlməsi sayəsində relyef daha çox parçalanmışdır. 
4. Düzənlik qurşaq öyrənilən ərazidə Xəzər dənizi ilə 200 m mütləq yüksəklik-lər arasında yerləşib, geniş allüvial, allüvial-prollüvial və dəniz düzənlikləri şəklində təzahür edir
Böyük Qafqazın cənub-şərq zonasının cənub yamacı Şamaxı-Qobustan alçaqdağlığını əmələ gətirir. Bu zonanın oroqrafik quruluşunda nəzərə çarpan elementlər qərb istiqamətdə Girdimançaydan Mərəzəyə qədər: Gürcüvan, Şamaxı, Mərəzə yaylaları və alçaq Meysəri tirəsindən ibarətdir. Şamaxı yaylasından şimalda isə daha geniş bir ərazini əhatə edən və terraslı çay dərələri ilə 1000-1400 m yüksəkliklərdə kəsilmiş Qızılmeydan yaylası yerləşir. Şərqə doğru getdikcə bu sahələri Qobustan əvəz edir. Burada qısa və alçaq assimetrik quruluşa malik tirələr (Qayıblar, Şayıblar, Atyal, Nardaran, Böyük Siyəki, Boyanata, Ələt tirələri və.s), əksərən dairəvi formada platolar, çökəkliklər və çoxsaylı palçıq vulkanları  relyefin əsas formalarıdır.
Qobustan relyefinə görə 2 hissəyə ayrılır:
1. Qərbdən və şimal-qərbdən dəniz səviyyəsindən  800 m hündürlükdən başlayan alçaq dağlıq hissə;
2. Şərqə doğru alçalaraq dəniz səviyyəsindən 300 m hündürlükdə yerləşən təpə və tirəli düzənliklər.
           1.2 İqlimi. . Böyük Qafqazın şimal-şərq yamacının iqlim xüsusiyyətləri bir sıra iqlimşünas tədqiqatçılar (Ə.M.Şıxlinski, Ə.C.Əyyubov və b.) tərəfindən tədqiq olun-muşdur. Ə.M.Şıxlinskinin (1963,1968) tədqiqatına görə Böyük Qafqazın şimal-şərq yamacında yayı quraq keçən mülayim-isti yarımsəhra və quruçöl, yayı quraq keçən mülayim-isti, qışı quraq keçən mülayim isti, yağıntıları təxminən bərabər paylanan mülayim-isti, qışı quraq keçən mülayim-isti, qışı quraq keçən soyuq iqlim, qışı rütubətli keçən soyuq iqlim və dağ tundra iqlim tipləri səciyyəvidir. Tədqiq olunan dağətəyi və düzənlik sahələrdə günəşli saatların illik miqdarı 1900-2200, ümumi günəş radiasiyasının illik miqdarı 130-145 kkal/sm2 arasında dəyişir. Böyük Qafqazın şimal-şərq yamacında səth örtüyünün radiasiya balansı il ərzində  dağətəyi düzənliklərdə 45-50 kkal, yüksək dağlıq zonada isə 15-25 kkal miqdarında dəyişir. Samur-Şabran düzən-liyində havanın orta illik nisbi rütubətliliyi 70-90%, o cümlədən Xaçmazda 85 %, Siyəzəndə 80 %, Qubada 84 %, Qusarda 79 % təşkil edir. Tədqiq olunan ərazinin relyef şəraitindən asılı olaraq istər düzənlik hissədə, şimal-şərqdən cənub-qərb istiqamətində, istərsə də qərbdən-şərqə düzənlikdən dağlara doğru atmosfer yağıntıları qeyri-bərabər paylanır.
Böyük Qafqazın cənub-şərq hissəsində 6 iqlim tipi hakimdir. 
1. Qışı mülayim, yayı quraq-isti keçən yarımsəhra quru-çöl iqlimi. Bu iqlim yayın isti keçməsi və zəif nəmliyi ilə səciyyələnir.
2. Yayı quraq keçən mülayim-isti iqlim. Bu iqlim tipi izafi rütubətliyi ilə səciyyələnir. Burada 10°C-dən yuxarı olan tempratur cəmi 3000-4600°C arasında dəyişir, yağıntıların illik miqdarı isə mümkün buxarlanmanın 100-150%- ni təşkil edir.
3. Qışı quraq keçən mülayim-isti iqlim. Bu iqlim tipi müşahidə olunan ərazilərdə  10°C-dən yuxarı olan tempratur cəmi 3000-4600°C arasında dəyişir.
4. Yağıntıları bərabər paylanan mülayim-isti iqlim. Bu iqlim tipi mülayim isti yayı və yumşaq qışı ilə seçilir. Ərazidə 10°C-dən yuxarı olan tempratur cəmi 2500-3800°C arasında tərəddüd edir, rütubətlənmə əmsalı isə 75-100%- dən çoxdur.
5. Qışı quraq keçən soyuq iqlim. Bu iqlim tipi mülayim və kifayət dərəcədə rütubətlənmə dərəcəsi ilə səciyyələnir. Ərazidə 10°C-dən yuxarı olan tempratur cəmi 400-3000°C arasında dəyişir.
6. Dağ tundura iqlimi. Çox kiçik sahəni əhatə edən bu iqlim tipində 10°C-dən yuxarı olan tempratur cəmi 400-0 °C  arasında dəyişir, fəsillərin soyuq keçməsi ilə fərqlənir.
     1.3 Hidroqrafiyası. Böyük Qafqazın şimal-şərq yamacının çayları Baş Qafqaz  və Yan silsiləsinin şimal yamaclarından baş götürüb, Yan silsiləni və alçaqdağlığı kəsərək Xəzəryanı düzənliklə dənizə istiqamətlənir. Ərazidə çay şəbəkəsinin inkişafı Böyük Qafqaz və Yan silsilə kimi dağ sistemlərinin istiqamətinə uyğun gəlir və ərazinin iqlim, relyef, torpaq-bitki örtüyü və s. təsiri altında ərazi üzrə dəyişir. Öyrənilən ərazinin cənub-şərq hissəsində formalaşmış Tuğçay, Sitalçay, Keşçay kimi çaylar ilin isti dövründə tamamilə quruyurlar. Onların suyu yalnız daşqınlar və sel zamanı Xəzər dənizinə çatır. 
Çayların axımının formalaşdığı dağlıq ərazidə relyefin yüksəklik qurşaqlığı aydın müşahidə olunur. S.H.Rüstəmov bu amili nəzərə alaraq çaylarda axımın formalaşdığı sahəni 3 zonaya ayırır: yüksək axım zonası (25 l/san/m2-dən çox), orta axım zonası (25-5 l/san/m2) və zəif axım zonası (5-1 l/san/m2). Yüksək axım zonası ifrat rütubətlənmə ilə xarakterizə olunur və çay hövzələrinin yüksək dağlıq hissəsi əhatə edir. Bu axım zonasında orta illik ya-ğıntıların miqdarı 1000 mm-dən artıq, buxarlanmanın miqdarı isə 250 mm-dən azdır. Orta axım zonası ərazinin orta dağlıq hissəsini əhatə edir və başlıca olaraq dağ me-şələri zonasına uyğun gəlir. Bu zonada atmosfer yağıntılarının orta illik miqdarı 600-1000 mm arasında dəyişir. Zəif axım zonası – bilavasitə axımın qurtardığı dağətəyi sahəni əhatə edərək, illik atmosfer yağıntılarının miqdarı 400-600 mm təşkil edir. Bu zonada illik buxarlanma isə axımdan 10 dəfə çoxdur (4000-6000 mm).
S.H.Rüstəmov (1960) Azərbaycanın Böyük Qafqazın şimal-şərq hissəsinin çay-ları sululuq dərəcəsinə, qidalanmasına, ərazinin rütubətlənməsinə və ümumi fiziki-coğrafi şəraitinə görə 3 hidroloji rayona ayırmışdır: Quba-Qusar, Şabran-Xaçmaz  və Abşeron-Qobustan.
Yeraltı sular. Relyefin mürəkkəb yüksəklik məkan differensiasiyası iqlimin, süxurların litoloji tərkibinin xüsusiyyətləri və drenaj, dağlıq və düzənlik ərazilərin fərqli xüsusiyyətlərinin yaranmasına səbəb olmuşdur. Ərazinin dağlıq hissəsində bol atmosfer yağıntılarının təsiri ilə səth (məcra və qeyri-məcra) və yeraltı sular forma-laşır ki, bu da dağətəyi allüvial-prollüvial laylı düzənliklərdə yeraltı suların qidalanmasında mühüm rol oynayır. Düzənlikdə respublikanın 2 böyük şirin və yeraltı sutoplayıcı yerləşir (Xaçmaz, Şollar). Bu hövzələrdən Bakı və Sumqayıt şəhərlərinin su təminatında istifadə olunur.            
Böyük Qafqazın cənub-şərq zonasına- Girdimançay, Ağsuçay, Ataçay, Qorduçayı, Qozluçayı, Çigilçayı, Sumqayıtçay, Pirsaatçay, Ceyrankeçməz çayı və digər kiçik çaylar aiddir. Böyük Qafqazın cənub-şərq əyilmə zonasının cənub yamacının çay şəbəkəsinin sıxlığı ərazilər üzrə müxtəlifdir. Ümumi həcmdən su axımı (70-75%)  payız və yaz aylarına, minimal su axımı ( 10-15%) qış aylarına düşür. Çaylar əsasən yağış suları ilə  qidalanırlar.
Ərazidə Qaragöl, Qanlıgöl, Qaranohur, Qızılnohur, Zigilnohur, Zindavargöl, Taxtagöl, Təmizgöl və.s kimi əhəmiyyətli hidroqrafik elementlər vardır. Bu göllərin sahəsi 0,3 ha-dan 30 ha kimi dəyişir. Qidalanmaları yağış, yeraltı və qur suları hesabınadır.
       1.4 Bitki örtüyü.   Böyük Qafqazın şimal-şərq yamacının bitki örtüyü tip-lərinin quruluşu və tərkibi ekoloji-coğrafi şəraitin dəyişməsi və antropogen amilin təsiri altında formalaşmışdır və müasir  relyefin yüksəkliyinin dəyişməsi sayəsində yüksəklik-məkan diferensiasiyasına məruz qalmışdır.      
   Böyük Qafqazın şimal-şərq yamacının əsas şaquli yüksəklik tipləri aşağıdakı-lardır: 1. yarımsəhra və səhra ; 2. çöl və quruçöl; 3. meşə və  bozqır (arid seyrək meşə); 4. meşə;  5. subalp; 6. alp     
      Yarımsəhra bitki örtüyü.Yarımsəhra bitkiləri Samur-Şabran düzənliyinin Vəlvələçaydan cənubda olan hissəsini əhatə edir və Beşbarmaq dağından (540 m) cənub-şərqdə alçaq dağlığın bir hissəsini əhatə etməklə, Xəzər dənizi səviyyəsindən başlamış, 200-400 m yüksəkliyə qədər qalxır. Ərazinin yarımsəhra zonası üçün daha çox kserovit və ultrakserofit yarımkol bitkilər – yovşan, kəngiz, qarağan səciyyəvidir. 
 Samur-Şabran düzənliyinin cənub-şərqində müxtəlif formalı kiçik alçalmalarda duz toplanması və ilin yağıntılı dövründə səth sularının toplanması ilə göllər əmələ gələn belə sahələrdə isə yovşan, kəngiz və efemer bitkiləri örtük yaradır.  Xəzər dənizinin Xaçmaz sahillərində qum bitkiləri tərkibində ensiz yarpaqlı iydə kolları və müxtəlif qum bitkiləri (yumşaq süpürgə, Şober şoranotu, Bakı və Petunnikov cuzğunu, ot, sarmaşıq) nisbətən çox yayılmışdır (Prilipko, Ağacanov, 1972). 
Meşə bitkiləri. Böyük Qafqazın şimal-şərq yamacında meşə bitkiləri 600-700 m-lə 1800-2000 m arasında inkişaf etmişdir. Lakin Şollar düzənliyində qalın konti-nental çay çöküntülərinin toplanması burada düzənlik meşələrinin inkişafına şərait yaratmışdır. Hazırda dağ meşələrinin inkişafı 600-700 m-lə 1800-2000 m arasında müşahidə olunur. Böyük Qafqazın şimal-şərq yamacı üzrə meşə örtüyü fondunun diaqramı səkil 2.5.-2.6-da  verilmişdir.



Ərazidə meşə bitki örtüyü 3 yüksəklik qurşağı şəklində təzahür edir: alçaqdağlıq, orta dağlıq, yük-sək dağlıq. Alçaq dağ meşələrinin əsas tərkibi palıd və vələs olduğu halda, orta dağ meşələrində fıstıq və vələs üstünlük təşkil edir. Yüksək dağ meşələrində isə əsas me-şə əmələ gətirən ağac növü şərq palıdı, bununla yanaşı Qusar maili düzənliyinin şi-mali-şərq hissəsində Qusar-Həzrə yolu boyu fıstıq ağaclarının inkişaf arealı 700 m-ə qədər enir. Samurçay dərəsinin sağ sahil yamacında (Azərbaycan ərazisində) alçaq dağ meşələri palıd, vələs, dəmir-qara ağaclarından və çoxsaylı kolluqlardan (qaratikan, qaramıx, zoğal, yemişan, itburnu) ibarətdir. Burada Həzrə kəndi ətrafında rütubətli quzey yamaclarda 750-800 m mütləq yüksəklikdən yuxarıda cavan fıstıq ağaclarına rast gəlinir. 
Orta  dağlıq fıstıq-vələs meşələrinin vahid inkişaf arealı Yan silsilənin şimal-şərq yamacında Samur çayından Çıraqqayaya (1226 m) kimi davam edir. Həmin xəttdən cənub-şərqə arid meşələrlə əvəz olunur. Gilgilçay dərəsində (401 m) və onun ətrafında arid seyrək ardıc meşələrinə rast gəlinir.
Ərazinin 1600-2000 m yüksəklikləri arasında yüksək dağ meşələri inkişaf etmiş-dir və əsasən meşə əmələ gətirən ağac növləri fıstıq və şərq palıdından ibarətdir.
Ərazidə dağ meşələri qurşağından yuxarıda 2000 m (2200) və 3200 m mütləq yüksəklikləri arasında dağ çəmənlik bitki formasiyaları yayılmışdır.
Subalp və alp çəmənlikləri bitkiləri- Subalp seyrək meşə qurşağı 1800-2000 m-lə 2200-2400 m mütləq yüksəkliklər arasında formalaşmışdır. Burada ağaclar şərq palıdından, xallı tozağacından, Trautfetter ağcaqayınından ibarət seyrək meşələr əmələ gətirir. Qurşağın yuxarı hissəsində, bəzi yerlərdə sürünən ardıc kollarına, Qafqaz  quşarmuduna, canavar giləsinə, itburnu, zirinc kollarına və s. təsadüf olunur. Qurşaq daxilində ot örtüyü çəmən, hündür otluq və çəmən-bozqır tiplərindən təşkil olun-muşdur.

Subalp və alp çəmənlikləri bitkiləri. Subalp seyrək meşə qurşağı 1800-2000 m-lə 2200-2400 m mütləq yüksəkliklər arasında formalaşmışdır. Burada ağaclar şərq palıdından, xallı tozağacından, Trautfetter ağcaqayınından ibarət seyrək meşələr əmələ gətirir. Qurşağın yuxarı hissəsində, bəzi yerlərdə sürünən ardıc kollarına, Qafqaz  quşarmuduna, canavar giləsinə, itburnu, zirinc kollarına və s. təsadüf olunur. Qurşaq daxilində ot örtüyü çəmən, hündür otluq və çəmən-bozqır tiplərindən təşkil olunmuşdur.
Alp çəmən bitki örtüyü. Adətən tədqiq olunan ərazidə alp qurşağında qayalıqlar, yarğanlar və digər bitki örtüyü olmayan sahələr çoxluq təşkil edir.  Alp bitki örtüyü bir neçə tipə bölünür: 1. Taxıllar və cillərin üstün inkişafı ilə sıx çimli alp çəmənləri; 2. Taxıllar və cillərin üstünlük təşkil etmədiyi alp xalıları. Burada müxtəlif  otlar torpağı nisbətən çimli şəkilə salır; 3. Soyuq və çoxrütubətli torpaqların bitkilərinin dominantlıq təşkil etdiyi sahələr; 4. Qaya və ovuntuların bitki örtüyü.
Dağ kserofit bitki örtüyü. Dağ kserofit bitki örtüyü tədqiq olunan ərazinin cənub-şərq hissəsində Vəlvələçay, Gilgilçay, Ataçay hövzələrində 1200-1800 m müt-ləq yüksəkliklər arasında eroziyaya uğramış torpaqlar, daşlı-qayalı süxurların səthə çıxdığı sahələr yayılmışdır.
Çöl, quruçöl və meşə-çöl bitki örtüyü. Bu tip bitki örtükləri yarımsəhra və meşə zonası arasında keçid qurşaq təşkil edir və onun sahəsi alçaq dağ meşələrinin qırılması hesabına xeyli genişlənmişdir. Kollu-çöl və meşə-çöl bitki örtüyü Qusar maili düzənliyinin 500-600 m mütləq yüksəklikdən alçaqda yerləşən şərq hissəsində Cibir, Zeyxur, Yasab, Hil kəndləri ətrafında Pirvahid kəndi sahəsində, Şabran-Siyəzən rayonları ərazisində terraslı-pilləli dağətəyinin alçaq zolağını əhatə etməklə, cənubda Yan silsiləsinin meşə kol bitkiliyinə söykənir və 400-450 m yüksəkliyə qədər qalxır.
Böyük Qafqazın cənub-şərq yamacına məxsus olan bitki örtükləri  aşağıdakılardır:
Subalp çəmənləri dağ-çəmən qurşağının hündürboylu otlardan ibarət olan aşağı hissəsini tutur. Subalp çəmənləri 2600-2400 m-lə 1800 m arasında enli zona əmələ gətirir. Bəzi yerlərdə dağ meşələrinin sərhədi 1400-1500m yüksəklikdən keçdikdə subalp çəmənlikləri zonası daralır. 
Böyük Qafqazın cənub-şərq  yamacında meşə bitkiləri 2000-1800 m yüksəklikdən 600-500 m yüksəkliyə qədər yayılıbdır. Cənub yamacın meşə qurşağında üç zona ayırmaq mümkündür:
   Yüksək meşə zonasının – aşağı sərhədi qərbdə 1400-1300m, şərqdə isə 1600-1400 m yüksəklikdən keçir. Yüksəkdağ meşə zonasının tərkibi əsasən fıstıq, Şərq palıdı, toz ağacı və başqa ağac növləridir.
    Orta meşə  zonası yaxud palıd və vələs-fıstıq meşələri zonası- dağ meşə qurşağının daha bir hissəsini əhatə etməklə, digər zonalardan tərkibinin bircinsliyi, yəni əsasən fıstıq tərkibli olması ilə seçilir. Fıstıq meşələri zonası cənub yamacın qərb hissəsində 1400-1900 m yüksəkliklərdə, şərq  hissəsində 1600-1000 m yüksəkliklərdə yayılmışdır. Lakin cənub yamacın bir çox yerlərində fıstıq ağacı meşə qurşağının  yuxarı sərhəddinə qədər, yəni 2000-1800 m yüksəkliklərə kimi qalxır.
    Alçaqdağ meşə zonası- 900-800 m-lə 600-500 m yüksəkliklərdə ensiz şəklində uzanır. Meşələrin tərkibində çoxlu miqdarda göyrüş, ağcaqayın, cökə və başqa ağaclar qarışırlar. Bəzi yerlərdə tək-tək və qrup halında qaraçöhrəyə, azata, qarmaqvari şama, şabalıda təsadüf olunur. 
Burada çöl, quru-çöl formasiyası fonunda arid-seyrək meşələr, müxtəlif kollar geniş yayılmışdır.  Çökəkliklər və geniş çay dərələri üzrə səhra, xüsusilə yarımsəhra bitkiləri 500-400 m  yüksəkliklərə qədər olan ərazilərdə yayıldığı halda , tirələr üzrə həmin bitkilərin yuxarı sərhəddi 400-300 m-dən yuxarı qalxmır.
     1.5 Torpaq örtüyü- Böyük Qafqazın şimal-şərq yamacının torpaq örtüyü ümum-respublika və Böyük Qafqaz torpaqları daxilində bir sıra tədqiqatçılar  - İ.Z.İmşenet-ski, H.Ə.Əliyev, 1964,1991; M.Ə.Salayev, 1940,1996; K.Ə.Ələkbərov, 1952; N.A.İzyumov, 1954; M.A.Hüseynov, 2005 və b. tərəfindən tədqiq olunmuşdur.

M.Ə.Salayevin (1991) tədqiqatında Azərbaycan ərazisində formalaşmış tor-paqlarık 5 qrupda birləşdirmişdir: 1. Çay yataqlarının torpağı; 2. Quru subtropik çöl-lərin, yarımsəhraların və kserofil meşələrin torpaqları; 3. Mezofill meşələrin torpaq-ları; 4. Rütubətli və yarımrütubətli subtropiklərin torpaqları; 5. Alp və subalp çəmən-liklərinin və çəmən çöllərinin torpaqları.
Çay yataqlarının torpağı- çəmən-meşə və yataq-çəmən torpaq tipləri ilə xarak-terizə olunur və bu torpaqlar Samur-Şabran ovalığının Samurçay, Qusarçay, Qudyalçay yataqlarında allüvial çöküntülər üzvü maddələrlə zəngin olduğundan yük-sək məhsuldarlığı ilə seçilir.
Quru subtropik çöl və yarımsəhra zonasnıın torpaqları- Zona daxilində torpaq əmələgəlmə prosesi 2 fazalı bioloji mərhələdə gedir. Fəal faza yaz və payız dövrlərini əhatə edir ki, bu dövrdə torpaqda humusun toplanması intensivləşir, torpaq daxilində aşınma sürətlənir, gilli mineral və dəmir birləşmələri çoxalır. İlin isti dövrünü əhatə edən ikinci fazada isə torpaqda karbonatların çökməsi artır, ellüvial-karbonat qatı formalaşmaqda davam edir, aşınma nisbətən zəifləyir.
Zona daxilində əsasən dağ boz-qəhvəyi (şabalıdı) dağ qaratorpaqları və yarım-səhra xarakterli çəmən-boz, boz torpaqlar, bataqlıq çəmən-bataqlıq, şoran torpaqlar və qum inkişaf etmişdir.
Dağ boz-qəhvəyi torpaqları- Bu  torpaqlar alçaqdağlıq sahələrdə, quraq kolluq altında (qaratikan, qaramıx, itburnu) karbonatlı dellüvial və gillicələr, əhəngdaşlı sü-xurlar üzərində formalaşmışdır. Ərazidə dağ boz-qəhvəyi torpaqlar alçaqdağlıq və dağətəyi qurşaqda mütləq yüksəkliyi 200-600 m arasında dəyişən quru çöllərdə inkişaf etmişdir. (M.Ə.Salayev) Bu torpaqlar Gədi zirvəsindən (1223 m) başlamış, şimal-şərqdə Xızı ərazisini əhatə etməklə, bütöv arealda Gilgilçaya kimi davam edir. Qonur boz-qəhvəyi torpaqlar həmçinin Ataçay və Gilgilçay hövzələrinin alçaqdağlıq zonasında inkişaf etmişdir.
Çəmən torpaqları-Bu torpaqlar boz torpaqların yayıldığı zonada yüksək rütubət-lənmə və yeraltı suların səthə yaxın yerləşdiyi sahələrdə - Samur-Şabran düzənliyinin dəniz sahili zonasında yayılmışdır. Bu torpaq tipi ekoloji-coğrafi şəraitinə görə tünd-çəmən, çəmən, açıq çəmən, boz çəmən və çəmən-boz yarımtiplərə ayrılır.
Boz torpaqlar- Boz torpaqlar Şabran rayonunun düzənlik hissəsinin əksər sahə-sini və Xaçmaz ətrafında becərilən torpaqların müəyyən hissəsini tutur. (Ə.Salayev (1940) Boz torpaqların tipik növləri Gilgilçayın aşağı axınında, boz-çəmən torpaqları isə kanaldan şimala, dəmir yolu boyu Xaçmaz şəhərinə qədər müşahidə edilir. 
Boz-çəmən torpaqları- tədqiq olunan ərazidə Şabran və Xaçmaz rayonları ərazi-sində geniş yayılmış torpaqlardır (H.Ə.Əliyev,1964). Boz-çəmən torpaqlarının rəngi tünd-boz olub, xırda kəltənvari quruluşa malikdir və torpaq profilləri karbonatlıdır. Bu torpaqlara nisbətən az bərkimiş, ağır gilli və gillicəlidir.
Bataqlıq və çəmən-bataqlıq  torpaqları-Samur-Şabran düzənliyinin Xəzərsahili zonasında, axmazların kənarlarında, yüksək rütubətlənmə şəraitində formalaşmışdır. Xaçmaz şəhəri yaxınlığında formalaşmış gölün kənarında nisbətən geniş sahə tutur. Bu torpaqların inkişaf meyli bilavasitə Xəzər dənizinin səviyyə tərəddüdü ilə sıx əlaqədardır.
Şoran torpaqlar- Şoran torpaqlar Samur-Şabran düzənliyinin Vəlvələçaydan cənub-şərqdə yerləşən hissəsində geniş sahə tutur. Əmələgəlmə xüsusiyyətinə və duz-ların yayılma xarakterinə görə şoran torpaqlar M.Ə.Salayev (1991) tərəfindən avto-morf və hidromorf şoranlar olmaqla 2 yarımtipə bölmüşdür. Avtomorf şoranlar əsa-sən düzənliklərin dağ çaylarının gətirmə konusları ilə təmaslarında formalaşır. Avtomorf şoranlıqlar tipik və takırlaşmış şoranlar olmaqla 2 yarımtipə ayrılır. Hidromorf şoranlar əsasən Samur-Şabran ovalığınının Vəlvələçaydan cənub-
şərqdə yerləşən hissələrdə  az meylli zəif drenajlı sahələrdə formalaşmışdır.
Qumlu torpaqlar və qumlar-  Samur-Şabran düzənliyinin Xəzər dənizi sahilində Muxtadır qəsəbəsindən  cənub-şərqdə qumluqlar nisbətən geniş sahə tutur. Qum təpə-ləri-dyunlar və dyunlar arası alçalmalar şəklində təzahür edir.
Kserofil meşələrin və quru subtropik çöl və yarımsəhraların torpaqları- bioloji tsiklin 2 fazalı (yay və yaz-payız) olması ilə səciyyələnir. Bu torpaq qrup özündə aşa-ğıdakı torpaq tiplərini birləşdirir:
1. Qəhvəyi torpaqlar. Quru meşələrin və kolların yayıldığı ərazilərdə inkişaf edərək tədqiq olunan ərazinin alçaq və ortadağlıq hissəsində geniş sahə tutur.
Yuyulmuş qəhvəyi dağ-meşə torpaqları- (3988 ha) tədqiq olunan ərazinin 5%-ni təşkil etməklə, palıd, vələs ağacları altında formalaşır, Qonaqkənd və Altıağac ərazi-lərində geniş sahə tutur.
Mezofill meşələrin torpaqları- Böyük Qafqazın şimal-şərq yamacında meşə tor-paqlarının geniş yayılan tiplərindən biri də qonur dağ-meşə torpaqlarıdır. . Qonur dağ-meşə torpaqlarının ərazidə aşağıdakı növləri geniş yayılmışdır: 1.Çürüntülü karbo-natlı qonur dağ-meşə torpaqları; 2.Karbonat qalıqlı qonur dağ-meşə torpaqları; 3. Ti-pik qonur dağ-meşə torpaqları; 4. Zəif doymamış qonur dağ-meşə torpaqları.
Alp və subalp çəmənliklərinin torpaqları.  Alp və subalp zonasının torpaqları 2000-3800 m yüksəkliklər arasında inkişaf etmişdir. Ərazidə iqlim şəraitinin nisbətən sərt olması sayəsində dağ meşələri 1750-1800 m-ə qədər qalxa bilmiş və burada meşələrin yuxarı hissəsində subalp çəmənlikləri geniş sahə tutmuşdur.
Dağ-çəmən torpaqları tipi- Dağ-çəmən torpaqları öyrənilən ərazinin yüksək dağlıq sahəsində - Şahdağ-Qızılqaya massivlərinin səthində və yamaclarında Şahna-bad düzü sahəsində, Babaçay və Cimiçay hövzələrinin mənbə hissələrində geniş sahə tutur.
Çimli torflu dağ-çəmən torpaqları- alp çəmənlikləri üçün səciyyəvi torpaq yarımtipi olub, relyefin çökək sahələrində, buzlaq sirki və karların dib hissələrində nisbətən geniş sahə tutur. Bu torpaqlar Şahnabad çökəkliyinin dib və yamaclarında, Yatıxdərə çay (Qusarçayın qolu) dərəsində geniş inkişaf arealına malikdir.
Çimli dağ-çəmən torpaqları- subalp çəmənliklərinin xarakter torpağı olub, meşə zonası ilə alp çəmənlikləri arasında geniş sahə tutur və bu torpaqların aşağı sərhəddi 1800-2000 m mütləq yüksəklikdən keçir.  
Dağ-çəmən qaratorpağa bənzər torpaqlar- dağ-çəmən  torpaqlarının aşağı sər-həddində yüksəkdağlığın az meyilli hamar yamaclarında mülayim iqlim şəraitində formalaşmışdır və bu torpaqların yayılma arealı relyefin 1800-2100 m mütləq yük-səklikləri arasında dağ-meşə-çəmən torpaqları ilə, bəzi sahələrdə isə dağ-meşə-çöl və dağ qaratorpaqları ilə sərhədlənir.
Dağ-çəmən-çöl torpaqları (bozqırlar)- Bu torpaqlar subalp çəmənliyi zonasının əsasən cənub yamaclarında inkişaf etmişdir. Bu torpaqlar ən çox Ataçay hövzəsi ilə (Axarbaxar zirvəsi) Dübrar zirvəsi arasında yayılmışdır.
Böyük Qafqazın cənub-şərq ərazisində aparılmış tədqiqatlar nəticəsində aşağıdakı torpaq tip və yarımtiplərinin yayıldığı müəyyən edilmişdir:
   Dağ-çəmən torpaqları- Bu torpaq tipi 2200-3200 m yüksəklikdə yayılmışdır.
Torflu dağ-çəmən torpaqları- Əsasən Babadağın şimal yamacında formalaşmışdır.
Çimli dağ-çəmən torpaqları- Yüksəkdağlığın çəmən və meşə qurşaqları arasında geniş yayılmışdır. 
Qaratorpağabənzər dağ-çəmən torpaqları- dağ-çəmən torpaqlarının aşağı sərhəddində geniş sahədə yayılmışdır. 
  Dağ-çəmən-bozqır torpaqları- iqlimin kontinentallığının artması ilə əlaqədar olara Böyük Qafqazın şərq hissəsində geniş sahə tutur. Bu toraqların iki yarımtipi ayrılır: dağ-çəmən-bozqır qaba çimli və dağ-çəmən-bozqır yumşaq çimli.
  Qonur dağ-meşə toraqları- əsas hissəsi 1000-2000 m yüksəkliklər arasında yayılıb. Dağ-meşə torpaqlarının dağ-meşə zəif doymamış yarımtipi vardır. 
Tipik qonur dağ-meşə torpaqları yarımtipi- təmiz fısdıq, palıd, vələs-fısdıq meşələri altında yayılmışdır.
Bozqırlaşmış qonur dağ-meşə torpaqları yarımtipi vardır.
Qəhvəyi dağ-meşə torpaqları- Böyük Qafqazın cənub-şərq yamacında seyrək palıd-vələs meşələri alltında, alçaq dağlıq, dağətəyi və qismən və qismən orta dağlıq qurşağında 600-1200 m yüksəkliyi olan sahələrdə yayılmışdır. Bəzən onun sərhəddi 200 m-dən az yüksəkliyə qədər enir.
Dağ-qara torpaqlar- Dağ qara torpaqları əsasən dağ bozqır zonasında yayılmışdır. Şamaxı və İsmayıllı rayonlarında bu torpaqlara rast gəlinir.
Dağ qara torpaqları əksəsrən dəniz səviyyəsindən 800 m və 1200-1500 m yüksəkliyə kimi olan sahələri əhatə edir. 
Şabalıdı (boz-qəhvəyi) torpaqlar- Əsasən Qobustanda, daağətəyi sahələrdə və maili-prolüvial düzənliklərin quru zonasında yayılışdır. Tünd şabalıdı torpaqlar Qobustanın qərb və şimal-qər hissəsində inkişaf etmişdir. Adi şabalıdı torpaqlar şabalıdı torpaqğın ən geniş yayılmış yarımtipidir və Qobustanın çox hissəsini əhatə edir. Açıq şabalıdı torpaqlar Qobustanın alçaq tirələrində, mərkəz və qərb hissəsindəki çökəkliklərdə yayılmışdır.
Şoranlı, şorəkətli, qumluqlar və.s torpaqlar- Şoran torpaqlar qeyri-münbit torpaqlar hesab olunurlar. Şoranların tipik, təpəcikli, sodalı, bataqlı və təkrar (irriqasion) yarımtiplərinə rast gəlinir. Təpəcikli şoranlar Cənub-Şərqi  Şirvanda yayılmışdır.
    Fəsil 2. Böyük Qafqazın landşaftlarının transformasiyası.
2.1 Azərbaycanın Böyük Qafqaz hissəsinin ayrı-ayrı hissələrinin, o cümlədən bü-tövlükdə Böyük Qafqazın müasir landşaftlarının yüksəklik-məkan differensiasiya xüsusiyyətləri və inkişaf qanunauyğunluqları bir sıra tədqiqatçılar tərəfindən ətraflı öyrənilmişdir. Bu tədqiqatçılar arasında N.K.Kərəmovun (1961,1966), B.Ə.Buda-qovun (1970,1988), X.İ.Ömərovanın (1970), B.Ə.Budaqov, A.A.Mikayılov (1985), M.A.Müseyibovun (1988,2003) tədqiqat işlərində ərazi landşaftlarının yüksəklik-məkan differensiasiyasına və landşaftın inkişaf qanunauyğunluqlarına geniş yer verilir.
Cənub-Şərqi Qafqazın landşaftlarının tədqiqi ilə ilk dəfə N.Kərəmov məşgul olmuş və ərazidə 4 yüksəklik landşaft zonallıq tipi ayirmişdir: 1.Şəki-Zaqatala, 2.Şamaxı, 3.Dübrar-Dəvəçi, 4.Qobustan. Ərazinin landşaftlarını tədqiq edən X.İ.Ömərova N.K.Kərəmovdan fərqli olaraq yüksəklik zonallığının (qurşaqlı-ğının) quruluşunu öyrənmiş və Cənub-şərqi Qafqaz daxilində 4  yüksəklik zonallıq tipi ayırır: Qəbələ-İsmayıllı, Şamaxı-Qobustan, Dübrar-Dəvəçi və Quba-Xaçmaz.
Bizim işimizdə tipoloji landşaft kateqoriyaları olaraq landşaft sinfi, landşaft ti-pi və landşaft yarımtipi ayrılmışdır. Landşaft sinfi dedikdə landşaftların ayrı-ayrı makromorfostrukturlarında onların üzərində baş verən fiziki-coğrafi proseslərin təsiri ilə yaranmış landşaftların birliyi başa düşülür. Landşaft tipləri dağlıq və düzənlik si-nifləri daxilində geoloji strukturların orogeomorfoloji şəraitin və bioiqlimin üstünlük təşkil edən əlamətlərinə əsasən ayrılmışdır. Böyük Qafqazın şimal-şərq yamacı daxilində 10 landşaft ti-pini, 20 landşaft yarımtipini və 120 saylı landşaft növünü birləşdirən dağlıq və düzən-lik olmaqla 2 landşaft sinfi ayrılır. Aşağıda tədqiq olunan ərazidə fəaliyyət göstərən landşaft tiplərinin qısa səciyyəsi verilir.   
          
  Düzənlik landşaftları.
       Akkumulyativ düzənliklərin yarımsəhra landşaftları- Qaraçaydan cənub-şərqə Xəzər sahili düzənliklərini əhatə edir və Siyəzən şəhərindən cənub-şərqə alçaqdağdığın Xəzər sahilinə yaxınlaşması ilə əlaqədar olaraq onun inkişaf arealı 3-4 km qədər daralır və ensiz zolaq şəklində Boğaz Qaraboğaz düzənliyini əhatə edir. Ərazinin litoloji əsasını əsasən Xəzər dənizinin orta və yuxarı IV dövr yaşlı çöküntülər təşkil edir. Landşaft kompleksi yayı quraq keçən mülayim-isti yarımsəhra və quruçöl iqlimi ilə səciyyələnir.
Düzənlik landşaftları içərisində yarımsəhra landşaftları digər landşaft tiplərinə nisbətən daha geniş sahə tutur. Əsasən onun arealı Qaraçay-dan cənub-şərqdən cənub-şərq istiqamətində uzanır. Landşaftın lltoloji əsasını orta və yuxarı IV dövr yaşlı dəniz çöküntüləri təşkil edir. Relyefin meylliyi çox zəif olub, Xəzər sahili zolaqda 10-dən aşağı, dağətəyinə yaxın zonalarda isə 2-30 təşkil edir.
  Düzənliklərin meşə kompleksləri- kompleksləri Samur-Şabran düzənliyində inkişaf etmiş düzənlik meşələri nadir meşələr olub, bilavasitə öz yerləşmə xüsusiyyətlərinə görə qeyri-zonal olaraq yarımsəhra landşaftlarının arealı daxilində formalaşmışdır. Bu meşələr Şollar düzənliyində bilavasitə Xəzər dənizi sahillərindən (-27,5m) başla-yıb, 100-120 m-ə qədər mütləq yüksəkliyə qədər massiv şəklində inkişaf etmişdir.  Bu meşələrin inkişafı Samur-Şabran düzənliyinin Şollar hissəsində iqlim xüsusiyyətləri ilə əlaqədar olmayıb, ərazinin əlverişli hidrogeoloji, litoloji və hidroqrafik şəraiti ilə əlaqədar inkişaf etmişdir.
Bu düzənlik meşələri yalnız Samurçayın, Qusarçayın, Qudyalçayın, Dağıstan ərazisində isə Gülgəriçayın gətirmə konuslarında qalın kontinental çöküntülər üzərində formalaşmışdır. İnkişaf etmiş meşə arealı yarımsəhra landşaftının arealı daxilində yerləşir və cənub-şərqdə (Vəlvələçaydan cənub-şərqdə) Dağıstan ərazisində Gülgəriçaydan şimal-qərbdə düzənliklərin yarımsəhra landşaftları ilə əhatə olunur.
Uzun tarixi dövr ərzində tədqiq olunan ərazinin düzənlik meşələri insanların həyat fəaliyyəti nəticəsində intensiv qırılmış, yalnız massiv şəklində Xudat, Yalama, Xaçmaz-Yalama zonasında saxlanmışdır və bu meşələrin inkişaf arealı qırılma sayəsində alçaq dağ meşələrindən 35-45 km məsafədə yerləşir. Bu meşələrin sahəsi 12 min ha-a yaxındır. Bu düzənlik meşələri antropogen təsirlərə məruz qalmadığı qədim tarixi dövrlərdə dağ meşələri ilə birləşərək vahid meşə arealı əmələ gətirmişdir. Lakin insanların təsərrüfat fəaliyyətinin təsiri ilə Şollar düzənliyinin 200-600 m mütləq yüksəklikləri arasında meşə örtüyü qırılaraq, çöl və kollu-çöl bitkilərinə çevrilmişdir.  
Xəzər dənizinin rekreasiya əhəmiyyətini və gələcəkdə respublika əhalisinin is-tirahətə artan təlabatını nəzərə alaraq, mövcud meşə örtüyünün kəskin qorunması və meşə massivlərinin sahələrinin genişləndirilməsi tələb olunur. 
Hal-hazırda meşə örtüyünün məhv edilməsində mal-qaranın otarılması əhəmiyyətli rol oynayır. Ona görə də meşələrin qorunması üçün onlarda mal-qaranın otarıl-masının qarşısı qəti alınmalıdır.  
Düzənliklərin çəmən, çəmən-bataqlıq landşaftı-kompleks Samur-Şabran düzənliklərinin az meylli yastı və batıq sahələrində formalaşmışdır və onların inkişafı bilavasitə iqlim şəraiti ilə (atmosfer yağıntıları) deyil, qrunt və yeratı suların relyef səthinə çıxan zonalarında və Xəzər dənizinin sahillərində səth və qrunt suları-nın toplanması ilə əlaqədardır. Bu landşaft komplekslərinin yaranması qrunt-zonal olmaqla, yarımsəhra və quruçöl iqlim (Şıxlinski, 1963) şəraitində yarımsəhra land-şaftlarının inkişaf arealı daxilində inkişaf etmişdir. Bu landşaft komplekslərinin inki-şafı və ərazidə yaranma xüsusiyyəti öz əksini B.Ə.Budaqovun və A.A.Mikayılovun ( 1979, 1985) tədqiqatlarında tapmışdır. Landşaft kompleksləri əsasən Xəzər dənizi sahilindən başlayaraq 200-250 m-ə qədər, bəzi sahədə əlverişli relyef (meyilliyi 20-dən aşağı) və rütubətlənmə şəraitindən asılı olaraq 450-500 m mütləq yüksəkliyə  qədər yayılmışdır.
Şollar düzənliyində Şabrançayla Qusarçay arasında  Kulalan, Yergüc, Nabid, Talağan, Taraçala və başqa sahəsində bataqlıq-çəmən landşaftları formalaşmışdır. Samurçayın Kufoba-Qullar xətləri üzrə çəmən-bataqlıq və çəmən-göllük landşaftları formalaşmışdır.
Bataqlıq- Çəmən-bataqlıq andşaft kompleksləri daha çox Xəzər dənizinin alçaq az meylli (0,5-0,70) yastı düzənliklərdə mənfi 25-24 m mütləq yüksəklikdə formala-şaraq böyük sıxlığa və sahəyə malikdir. Çəmənlik landşaftları Samur-Şabran düzən-liyinin kəsib keçən çayların yarğanvarı dərələrin diblərində və onların mənsəb hissə-sində topladığı allüvial çöküntülərdən təşkil olunmuş düzənliklərdə inkişaf etmişdir. Çay dərələri Samur-Şabran düzənliyi səthinə 5-7 m kəsildiyindən bu  landşaftlar dü-zənlik səthində bulaq çıxışları ətrafında və müxtəlif aqrolandşaftların (bağ, bostan, tərəvəz) suvarma sahələrində nisbətən kiçik ərazilərdə inkişaf etmişdir. 
Nabran və Müqtədir qəsəbələri arasında nisbətən genişlənməsi alçaq sahil düzənliyinin kollu (iydə, böyürtkan) çəmən landşaftları göl-bataqlıq çəmən landşaftlarına transformasiya olunmuşdur.
Düzənliklərin kollu çöl kompleksləri- akkumulyativ düzənliklərin quruçöl landşaft kompleksi Şollar düzənliyinin alçaqdağlığa təmas etdiyi qərb yarısında formalaşmışdır. Bu landşaft kompleksinin arealı Samurçayla Qudyalçayın arasında daha geniş areala malikdir. Landşaft kompleksi Vəlvələçaydan cənub-şərqə nisbətən ensiz zolaq şəklində Şabrançaya qədər uzanır.
   Dağlıq ərazilərin landşaftları.

Alçaqdağlığın yarımsəhra kompleksi- tədqiq olunan ərazidə Ataçaydan cənub-şərqdə arid-denudasion dağ yamaclarında yayılmışdır və onun yayılma arealı 200 m-lə 600-700 m mütləq yüksəkliklər arasını təşkil edir.
Alçaq və orta dağlığın çöl kompleksi- Böyük Qafqazın şimal-şərq yamacında relyefin xarakterindən asılı olaraq, onun müxtəlif yüksəklik diapazonlarını əhatə edib, alçaq və orta yüksəkliklər arasında yayılmışdır. Dübrar dağı sahəsi bu landşaft kompleksinin yaılmasında müstəsnalıq təşkil edir və burada landşaft komp-leksi lokal yayılma xüsusiyyətinə malikdir. 
Tədqiq olunan ərazidə dağ-çöl kompleksi əsasən relyefin 500-600 m-lə 1500-1700 m yüksəklikləri arasında yaılmışdır. Dübrar dağı (2205 m) sahəsində landşaft kompleksi anomal olaraq lokal inkişafa malikdir.
Dağ-meşə-çöl və çəmən kolluq kompleksi- şimal-şərq yamacın Qusar maili düzənlikləri daxilində (Ağçayla Samurçay arası) 500-600 m-lə 900-1100 m mütləq yüksəkliklər arasında alçaq dağ yamaclarında və dağdaxili çökəkliklərdə (Qonaqkənd, Rustov, Xaltan, Gilgilçay, Altıağac)  daha geniş yayılmışdır. Bu land-şaft kompleksi kiçik areallarla Ağçay, Qaraçay, Çağacıqçay, Şabrançay, Gilgilçay hövzələrində yayılmışdır.
Yüksək dağ-çəmən landşaft kompleksi- Böyük Qafqazın şimal-şərq yamacında 1600-1800 m mütləq yüksəkliklər arasında yayılmış ərazi mürəkkəb geomorfoloji quruluşa malik olub, intensiv şaquli və üfüqi parçalanmaya məruz qalmışdır.
Öyrənilən ərazidə alp və subalp çəmənliklərində ibarət yüksək dağ kompleks-ləri relyefin yüksəkliyindən asılı olaraq müxtəlif enliyə malik yarımqurşaq yaradır. Yüksəkdağlığın alp çəmən kompleksi 2600-3200 m mütləq yüksəkliklər arasında yayılmış və alçaq boylu müxtəlif tərkibli çəmənliklərlə səciyyələnir.
Nival-subnival landşaft kompleks- öyrəndiyimiz ərazidə Baş Qafqaz silsiləsinin və ona yaxın sahələrin 3100-3200 m mütləq hündürlüyə malik ərazilərdən yuxarıda yerləşən sahələri əhatə edir.
   Böyük Qafqazın cənub-şərq hissəsinin müasir landşaftları Azərbaycanın bir sıra görkəmli alim və tədqiqatçıları N.K.Kərəmov, E.K.Əlizadə, B.Ə.Budaqov, M.A.Müseybov, A.A.Mikayilov, X.İ.Ömərova, İ.E.Mərdanov, M.Ə.Süleymanov, Q.Ş.Məmmədov və.s tərəfindən öyrənilmişdir. 
Tədqiqatlar zamanı Böyük Qafqazın cənub-şərq yamacında yarımsəhra, quru çöl (bozqır), humidçöl (meşə-kol), dağ-meşə, dağ-çəmən və subnival landşaft kompleksləri ayrılmışdır.
 Yarımsəhra landşaftları- Böyük Qafqazın cənub-şərq zonasının cənub yamacında yarımsəhra landşaftları regionun əsasən cənub hissəsiniə, Şimal-şərqi Qobustanı, Abşeron yarımadasının qərb hissəsini əhatə edir və əsasən 200-600 m hündürlükdə yayılmışdır. Yarımsəhra landşaft yarımtipi tədqiq olunan ərazinin cənub-qərbində Nəvahi düzənliyindən başlayıb şimal-şərqdə Boğaz düzənliyinə kimi 80-85 km, qərbdə Ləngəbiz tirəsinin şərq ətəklərindən başlayıb, şərqdə Güzdək yastanınadək 80 km-ə qədər bir məsafədə uzanır.
Quru-çöl (bozqır) landşaftları- Ləngəbiz tirəsinin cənub-qərb ətəklərindəki maili düzənlikləri əhatə edir. Düzənliyin quru-çöl landşaft tipi tətqiq olunan ərazi daxilində şimal-qərbdən, cənub-şərq istiqamətində 44-45 km uzanmaqla 6-7 km eni olan zolaq əmələ gətirir. Bu landşaft kompleksi cənub, cənub-şərqdə akkumulyativ düzənliklərin yarımsəhra landşaft tipləri, şimalda Ləngəbiz tirəsinin cənub yamacında alçaq dağlığın quru çölləri ilə əhatə olunur.
Humidçöl (meşə-çöl) landşafları- Böyük Qafqazın cənub-şərq zonasının cənub yamacında 500-600 m yüksəklikdə yayılmışdır. 
Dağ-meşə landşaftları- Tətqiq olunan ərazinin orta və qismən alçaq dağlığın 700-800 m-dən 1800-1900 m-ə dək olan mütləq yüksəkliklərindən inkişaf etmişdir. Dağ-meşə landşaftının sahəsi tətqiq olunan ərazi ümumi ərazinin 1,7%- ni təşkil edir.
Dağ-meşə landşaftı tətqiq olunan ərazidə əsasən Ağsuçayın və Pirsaatçayın hövzələrində, 700-1900 m hündürlüklərdə yayılmışdır və Böyük Qafqazın cənub-şərq zonasının cənub yamacı meşələrinin cənub-şərq qurtaracağını təşkil edir.
Dağ-çəmən landşaftları- tədqiq olunan ərazinin şimal-qərbində Pirsaatçay hövzəsində 1700-1800 m mütləq yüksəkliklərdən yuxarıda yerləşir. Landşaft kompleksi subalp çəmənliklərindən ibarətdir. Subalp çəmənlikləri Matur, Ağasovqat, Qaragilə (2227m), Sərdəxanı (2200 m) dağı sahələrində geniş yayılmışdır. 
Tədqiq olunan ərazinin dağ-çəmən landşaftları inkişaf xüsusiyyətləridən asılı olaraq iki hissəyə ayrılır:
1) Subalp meşələri ilə qarışıq və əvəz olunan aşağı subalp çəmənliyi 
2)Dənli bitkilərin, bozqırlaşmış çəmənliyin və dağ  bozqırlarının üstünlük təşkil etdiyi yuxarı subalp çəmənliyi.
Subalp çəmənliklərindən yuxarıda 2200 və 3000 m yüksəkliklərdə alp çəmənlikləri təbii qurşaq yaratmışdır. Alp çəmənlikləri relyefdən asılı olaraq müxtəlif hündürlük zolağına malikdir.
Subnival landşaftı- Qayalıq subnival landşaftı tipi tədqiq olunan ərazinin 3100-3200 m- dən yüksək olan suayırıcı qurşaq zonasında müxtəlif enliyə və uzunluğa malikdir.
  Fəsil 3. Böyük Qafqazın landşaftlarının ekoloji problemlər
3.1 Landşaftların ekocoğrafi qiymətləmdirilməsi- Təbii komplekslərin tədqiqi ilə bağlı elmi-nəzəri praktiki əhəmiyyət kəsb edən ən vacib məsələlərdən biri ayrı-ayrı komponentlərin ekoloji, ekoloji-iqtisadi, ekoloji-coğrafi və digər aspektlərdən qiymətləndirilməsidir. Adətən bu aspektdən olan işlər tədqiqatların son mərhələsi kimi ortaya çıxır. Bir çox tədqiqatçılar ayrı ayrı zonalarda ekoloji vəziyyəti öyrənmiş və onların ümumi səciyyəsini vermişlər.
R.H.Daşdiyev landşaftların ekoloji vəziyyətini daha dolğun şəkildə əks etdirmək üçün ekoloji pozulma əmsalından istifadə etmişdir. Onun fikrincə təbii proseslərin fəallığından, təsərrüfat yükünün həcmindən və onların birgə təzahürünün yaratdığı təsir dərəcəsindən asılı olaraq landşaftların ekoloji vəziyyəti bu və ya digər şəkildə pozulur.
Tədqiq olunan ərazilərdə ekoloji pozulma səviyyələrinə görə qruplaşdırılması aşağıdakı formada aparılmışdır:
· Ekoloji cəhətdən şərti pozulmayan landşaflar;
· Zəif pozulmuş landşaftlar;
· Orta dərəcədə pozulmuş landşaflar;
· Güclü pozulmuş landşaftlar.
Ekoloji cəhətdən şərti pozulmayan landşaftlar Böyük Qafqazın cənub-şərq yamacında Axsuçay və Girdimançayın hövzəsinin orta dağlığında inkişaf etmiş meşə, meşə-çəmən landşaftlarıdır. Xüsusi qorunan ərazilərdə yerləşdiyindən bu meşə və meşə-çəmən komplekslərinə antropogen təsirlər məhdudlaşdırılmış və ekoloji müvazinətlərini yaxşı saxlamışlar.
Ekoloji cəhətdən orta dərəcədə pozulmuş landşaftlar ərazinin 40%- dən çoxunu tutmaqla həm az dəyişdirilmiş yarımsəhra və quru-çöl komplekslərini, həmdə intensiv mənimsənilmiş humid çölləri əhatə edir.
Ekoloji cəhətdən orta dərcədə pozulmuş landşaftlar - dağ-meşə, humid çöllər və yarımsəhra komplekslərində iri talalar şəkilində yayılmışdır. Tarixi baxımdan götürdükdə burada yaşayış məntəqələrinin yerləşməsi və əhalinin təsərrüfat ilə məşqul olması ərazinin antropogen təsirlərə məruz qalmasından xəbər verir. Yüksək dağlığın alp çəmənlər, subnival, xüsusən də subalp landşaftlarda dağıdıcı proseslər ekoloji vəziyyəti müəyyən edən əsas amil olsa da, hətta ən zəif antropogen təsir şəraitində müəyyən ərazilərdə pozulmalar mövcuddur. Alçaq dağlığın quru-çöl və yarımsəhra landşaftlarında meyilli və intensiv parçalanmış yamaclarda ekoloji pozulma səviyyəsi nisbətən yüksəkdir.
Ekoloji cəhətdən gərgin inkişaf etmiş landşaftlar ərazidə lokal şəkildə təzahür etmişdir. Böyük Qafqazın cənub-şərqi zonasının cənub yamacında antropogen yükün həcminin çox olduğu və təbii proseslərin gərginlik yaratdığı ərazilərdə landşaftların ekoloji pozulma dərəcəsi daha yüksəkdir.
Qeyd edildiyi kimi, landşaftların ekoloji vəziyyətinin öyrənilməsi, ekoloji-coğrafi qiymətləndirilməsi, ekoloji-coğrafi proqnozların hazırlanmasında və təbii mühitin yaxşılaşdırılmasında mühüm əhəmiyyət kəsb edir. Landşaftların ekoloji vəziyyəti və təbii amillərin qarşılıqlı təsirinin nəticəsi ilə müəyyən olunur.
   






















                                                    Nəticə      
Müasir landşaft komplekslərinin inkişafına relyefin morfometrik xüsusiyyətlərinin təsirini aşkar etmək məqsədi ilə tədqiq olunan ərazinin şaquli parçalanma, üfüqi parçalanma sıxlığı və  yamacların orta meyilliyi göstəriciləri hesablanmış və iri miqyaslı müvafiq xəritələr, o cümlədən ilk dəfə olaraq landşaftların səthi parçalanma ilə qarşılıqlı əlaqəsini əks etdirən Böyük Qafqazın xəritə-sxemləri tərtib edirlmişdir.
Tətqiqat ərazilərində kənd təsərrüfatı sahələrinin landşaft komplekslərinən təsir dərəcəsi öyrənilərək müəyyən edilmişdir ki, əkin yerləri ilə ayrı-ayrı geokomplekslərin yüklənmə dərəcəsi çox müxtəlifdir.
Böyük Qafqazın inkişaf etmiş landşaft komplekslərinə çoxistiqamətli antropogen təsirlər nəzərə alınmaqla ekocoğrafi qiymətləndirmə aparılmışdır

